
Fletë udhëzuese për shpërblime shpenzimesh sipas neneve 
1877, 1878 BGB (Kodi Civil) për kujdestare vullnetare dhe 

kujdestarë vullnetarë 
Parimisht kujdestaria për persona të rritur bëhet pa pagesë (ne mënyrë vullnetare). Sado, 
kujdestareve ose kujdestarëve mund t’u shpërblehen shpenzimet, të cilat krijohen për shkak të 
kryerjes së kësaj detyre. Kjo vlen përkitazi kuptimit edhe për kujdestarë ligjorë për persona të 
mitur (neni 1808 par. 2 BGB) si dhe për prindër kujdestarë (neni 1813 BGB). 

1. Paushall shpenzimesh sipas nenit 1878 BGB 

Paushalli i shpenzimeve është 425.00 Eurosh për vit. Në rastin e parashtrimit të një kërkese 
për këtë shumë, gjykatës nuk duhet t’i parashtrohen vërtetime.  

Pagesa e shpërblimit bëhet një herë në vit, për herë të parë një vit pas emërimit si kujdestar. 
Pretendimi për caktimin e paushallit të shpenzimeve shuhet, nëse kërkesa nuk 
parashtrohet deri në datën 30 qershor të vitit vijues. Bëhet fjalë për një afat përjashtues, 
pas kalimit të të cilit nuk mund të pretendohet më marrja e pagesës. 

Shembull: Viti i kujdestarisë mbaron më datën 15/08/2023. Kërkesa duhet të parashtrohet 
deri më datën 30/06/2024. 

Në rastin e emërimit të disa kujdestareve ose kujdestarëve, çdo person i emëruar mund të 
parashtrojë për vete kërkesën për marrjen e paushallit të shpenzimeve. Sipas nenit 1878 
par. 2 BGB, kujdestaret zëvendësuese ose kujdestarët zëvendësues mund të parashtrojnë 
kërkesën për marrjen e paushallit të shpenzimeve vetëm për periudhën, në të cilen u 
aktivizuan realisht. 

Ju mund të kontaktoni gjykatën për të marrë një formular për parashtrimin e kërkesës. 
Kërkesa mund të parashtrohet edhe pa formë të veçantë. 

Nëse pretendimi për marrjen e paushallit të shpenzimeve u pranua një herë shprehimisht 
nga gjykata, atëherë në vitet vijuese parashtrimi i raportit vjetor vlen çdo herë si parashtrim 
i ri i kërkesës, përveç rastit, që kujdestari shprehimisht heq dorë nga pretendimi i 
mëtejshëm. 

Ngritja e pretendimit kundrejt gjykatës vlen gjithashtu si ngritja e pretendimit kundrejt 
personit të prekur. Ngritja e pretendimit kundrejt personit të prekur vlen gjithashtu si ngritja 
e pretendimit kundrejt arkës së shtetit (nenet 1878 par. 4 fjalia 3, 1877 par. 4 BGB). 

2. Kompensimi i shpenzimeve sipas nenit 1877 BGB 

Në rastin se shpenzimet e krijuara tejkalojnë shumën prej 425.00 Eurosh, atëherë këto 
shpenzime duhen vërtetuar në mënyrë të detajuar (dita e vizitës, shpenzimet e udhëtimit, 
telefonatat e kryera, faturat për dërgesa postare me deklarimin e të adresuarve etj.). Për 
udhëtime me veturën personale kompensohen 0.42 Euro për kilometër. 

Pretendimet për kompensimin e shpenzimeve të veçanta shuhen, nëse nuk parashtrohet 
kërkesa për shpërblim kundrejt personit të prekur ose kundrejt gjykatës brenda 15 muajve 
pas shkaktimit të shpenzimeve.  

3. E drejta e zgjedhjes 

Mund të parashtrohet kërkesë vetëm për paushallin e shpenzimeve ose për kompensimin 
e shpenzimeve. Zgjidhni alternativën më të favorshme për ju. Zgjedhja e bërë nuk mund të 
ndryshohet brenda vitit të kujdestarisë. 

4. Procedura e shpërblimit 

a) Nëse personi i prekur nuk ka mjete financiare, pra ajo ose ai nuk ka pasuri, e cila 
shkon përtej pasurisë së ruajtur, atëherë shpenzimet e krijuara kompensohen nga arka 
e Landit pas parashtrimit të një kërkesë. Pasuria e ruajtur llogaritet rregullisht në 
10,000.00 Euro. 

b) Nëse personi i prekur ka mjete të mjaftueshme financiare, atëherë kompensimi i 
shpenzimeve (shih pikën 2.) mund të hiqet nga pasuria e personit të prekur pas 
marrëveshjes me gjykatën pa parashtrimin e një kërkese të veçantë. Nëse u zgjodh 
paushalli i shpenzimeve (shih pikën 1.), atëherë kjo shumë mund të hiqet nga pasuria 
e personit të prekur pas kalimit të vitit të kujdestarisë. Shqyrtimi kryhet pastaj në kuadër 
të faturimit ose të raportimit para gjykatës. 

